
Pada suatu pagi di musim panas,
Kerbau sedang berjalan-jalan, gadong, gadong, gadong di sebatang jalan
desa yang berdebu. Dia sedang mencari air untuk mencuci lumpur yang ada di
belakang badannya. Pada waktu itu, dia terserempak Kura-kura yang sedang
merangkak, kimi, kimi, kimi dari sawah padi di seberang.

Kura-kura ingin berkawan dengan Kerbau.
Dia berpendapat bahawa berkawan dengan binatang yang besar ada manfaatnya dalam
waktu-waktu susah. Dia sering ternampak Kerbau berjalan dengan seekor burung
dan dua ekor lalat bertenggek di belakangnya. “Binatang yang membenarkan
binatang lain bertenggek di belakangnya tentunya seekor binatang yang baik
hati,” fikir Kura-kura.


“Apa khabar kamu hari ini, Kerbau?”
kata Kura-kura, sambil mengeluarkan kepalanya dari kulitnya.


“Saya rasa panas seperti telur
digoreng,” jawab Kerbau. “Boleh tak kamu tunjukkan saya ke kolam terdekat? Saya
ingin mandi.”


“Ada sebuah kolam tetapi ia terletak
agak jauh dari sini,” kata Kura-kura. “Saya boleh tunjukkan kamu jalannya.”


“Beritahu saya sahaja di mana
letaknya dan saya akan mencarinya,” kata Kerbau. “Adakah ia di bawah pokok
plum? Atau di bawah pokok pisang? Adakah ia kolam kecil? Atau ia cukup besar
untuk saya? Kamu tahukan yang saya antara binatang yang paling besar dalam alam
ini.”


“Marilah saya tunjukkan jalannya
supaya kamu tidak sesat jalan,” kata Kura-kura, yang sedang sedaya upaya cuba
beramah-tamah.


Kerbau hanya tertawa. “Saya ingin
cepat,” katanya. “Jika saya benarkan kamu tunjukkan jalan, saya akan berada di
jalan raya ini selama lima hari.”


Perasaan Kura-kura tersinggung.
“Saya hanya mahu membantu kamu,” kata Kura-kura, yang sedang cuba menahan air
matanya daripada menitis. “Saya fikir kita boleh menjadi kawan yang baik dan
mencari makanan bersama-sama.”


Kerbau ketawa lebih kuat lagi. “Buat
apa saya hendak berkawan dengan binatang kecil seperti kamu?” katanya. “Lebih
baik kamu pergi memburu dengan Siput daripada binatang yang kuat seperti saya!
Saya boleh berlari laju!”


“Adakah kamu katakan yang saya ini
selambat Siput?” tanya Kura-kura. Dia cuba berdiri dengan kaki belakangnya
tetapi dia jatuh ke belakang, kaplunk, di atas jalan yang berdebu itu.


“Tepat sekali,” gelak Kerbau. “Kamu
dan Siput adalah binatang yang paling lambat dalam dunia ini kerana kamu
membawa rumah kamu di belakang kamu. Jika kamu tanya saya, saya rasa itu
perkara bodoh!”


Kura-kura berdiri di atas empat
kakinya dan membersihkan dirinya.“Dengar sini, saya boleh lari lebih cepat
daripada kamu bila-bila masa sahaja,” dia tiba-tiba berkata.


Kerbau hampir tidak percaya apa yang
didengarinya. “Humph! Saya ingin lihat kamu cuba buat begitu,” katanya.


“Kalau begitu, bersedialah untuk
berlumba dengan saya,” cabar Kura-kura.


Pada mulanya, Kerbau tidak mahu
menyambut cabaran itu. Semua rakan-rakannya – Lembu, Lembu jantan dan Kuda –
tentu akan mentertawakannya jika melihat dia berlumba dengan kura-kura yang
merangkak itu. “Tidak, saya tidak akan berlumba dengan binatang yang lemah
seperti kamu,” kata Kerbau dan mula meninggalkan tempat itu.


“Baiklah,” Kura-kura berkata
kepadanya, “Saya akan kembara ke seluruh alam ini dan memberitahu semua
rakan-rakan kamu dan rakan-rakan saya yang kamu tidak setanding bagi saya. Kamu
pengecut.”


Kerbau berhenti berjalan. “Saya
bukan pengecut,” katanya. “Baiklah. Untuk senangkan hati kamu, saya akan
berlumba dengan kamu.”


“Mahukah kamu berlumba dengan saya
sejauh tiga bukit?” Tanya Kura-kura.


“Saya akan berlumba dengan kamu
sejauh tujuh bukit,” kata Kerbau dengan bongkaknya. Dia benar-benar fikir
bahawa Kura-kura ini makhluk yang paling bodoh yang pernah dia temui.

“Baiklah, memadailah tujuh bukit,”
Kura-kura bersetuju.


“Berikan saya tiga hari untuk
bersihkan diri dan mengundang rakan-rakan saya untuk menonton perlumbaan itu,”
kata Kerbau sambil meninggalkan tempat itu.


Kura-kura gembira dia mempunyai tiga
hari untuk merancang. Malam itu, dia memanggil tujuh ekor kura-kura untuk
berbincang. “Mahukah kamu menolong saya mengalahkan Kerbau?” dia bertanya.


“Ya!” sahut mereka. “Demi Kelab
Kura-kura!”


Kura-kura menyuruh kawan-kawannya
berpecah di antara tujuh bukit itu, supaya setiap bukit mempunyai seekor
kura-kura. Dia memberitahu kura-kura yang lain apa yang harus mereka lakukan
dan katakan.


Pada hari perlumbaan, Kerbau dan
Kura-kura bertemu di bukit yang pertama. Palaka, si katak, dipilih menjadi
pengadil bagi pertandingan itu. Dia memberikan tanda – KOKAK! – dan
mereka pun mula berlumba.


Kerbau berlumba seakan-akan dia ada
masa yang paling lama di dunia, ho-hum, gadong, gadong, ho-hum. Dia
berhenti untuk berbual dengan rakan-rakannya. Dia berhenti seketika untuk
melihat daun-daun dan bunga-bunga yang ada di sepanjang jalan. Dia mengira
kupu-kupu sementara Kura-kura merangkak dengan perlahan dan susah-payah, kimi,
kimi, kimi di bawah matahari yang terik.


Tidak lama kemudian, Kerbau dan
Kura-kura terpisah daripada pandangan satu sama lain. Kerbau percaya bahawa
Kura-kura berada dua kilometer di belakangnya, dan sedang cuba menggerakkan
badannya yang lemah di atas jalan raya yang berbatu itu.


Kerbau berjalan perlahan-lahan
menuju ke puncak bukit pertama. Alangkah terperanjatnya dia melihat Kura-kura
berada di situ dahulu, sedang berehat di bawah belukar bunga raya yang mekar.
Kura-kura mula terlompat-lompat, hoopah, hoopah, hoopah dan memekik,
“Saya di sini, si lembap!” Kemudian Kura-kura menghilangkan diri menuruni
bukit, kimi, kimi, kimi.


“Bagaimana ini boleh berlaku?” Kerbau
tertanya-tanya. Dia melangkah berat menuruni bukit pertama dan mendaki bukit
kedua. Sekali lagi, dia kehairanan melihat Kura-kura berada di puncak bukit – hoopah,
hoopah! – menjerit, “Saya di sini!”


“Tidak mungkin!” fikir Kerbau.
Tetapi, kali ini dia membuat keputusan untuk tidak berjalan terlalu perlahan.
Dia mula meligas, membuka langkahnya dengan lebih lebar. Namun, setibanya di
bukit yang ketiga – hoopah! – Kura-kura sudah pun berada di situ,
mengekek-ngekek, “Tee-hee-hee.”


“Tidak, tidak, ini tidak mungkin!”
teriak kerbau itu, bergegas ke bukit yang keempat. Sedang dia berlari dengan
kencang ke atas, uh-guh, uh-guh, uh-guh, dia terdengar suara yang
dikenalinya di atas, “Tee-hee-hee.” Bukan sahaja Kura-kura berada di
situ, dia sedang berenang – slosh, slosh, slosh –  dalam kolam air yang
kecil.


Dan perkara yang memegunkan itu
berlaku berulang-ulang kali. Apabila Kerbau tiba di puncak bukit yang ketujuh, uh-guh,
uh-guh, uh-guh, Kura-kura sudah pun berada di situ – hoopah! – di
hadapan Kerbau.


Perlumbaan sudah berakhir. Palaka
menamatkan perlumbaan dengan mengangkat kaki depan Kura-kura dan menjerit, “Ini
pemenangnya!”


Kerbau meradang, grr-uff,
grr-uff, grr-uff! Bagaimana dia boleh dikalahkan oleh binatang
berkaki-empat yang paling lambat di dunia? Dia menjadi sungguh marah sehingga
dia tertendang dengan kuatnya Kura-kura yang ketujuh sehingga ia terpelanting
di udara dan jatuh – boiing! – di atas sepetak tanah yang keras. Tetapi
oleh sebab setiap kura-kura mempunyai kulit yang keras, Kura-kura yang ketujuh
tidak langsung cedera. Malah, Kerbau yang menjerit kesakitan, “Hati, hati,
hati! Kaki saya, kaki saya!”


Apabila Kerbau melihat kakinya, dia
lihat telapuknya telah terbelah dua.


Itulah sebabnya kerbau mempunyai
telapuk yang terbelah.

The Carabao-Turtle Race, as told by Sylvia
Mendez Ventura, from the book The Carabao-Turtle Race and Other Classic
Philippine Animal Folk Tales.

